
Të dashur miq, 
Dashuria e krishterë vlerësohet lart në vlerën e vet materiale. 

Për këtë gjë flet qartë përvoja e njerëzve edhe në ato vende ku të 
krishterët janë pakicë. Aty ku shpallet Ungjilli menjëherë lindin 
spitalet, shkollat, shtypshkronjat, universitetet… Këto janë vepra që 
mbartin në vetvete vlerësimin më të lartë të mundshëm. 

Mirëpo, dashuria e krishterë e ka edhe një 
fytyrë tjetër që nuk shihet lehtë, prandaj për 
këtë gjë edhe nuk është shumë e përhapur: kjo 
është e ashtuquajtura «dashuri intelektuale» 
që aq shumë e ka për zemër Ati i shenjtë në 
pension Benedikti XVI. Kjo fytyrë e dashurisë 
është shumë më pak e dukshme, sepse është 
më e fshehur, është një lindje e ngadalshme, 
një punë shumë e imët dhe e ngadalshme, e 
mbuluar me durim dhe me shpresë, në pritje 
që të shpërthejë prej saj lulja e besimit. 

Nuk mund të ndahen dy fytyrat e 
dashurisë së krishterë. Në këtë pikëpamje, 
Nënë Tereza dinte t’ua përsëriste shpesh 
motrave: «Ne nuk jemi punëtore sociale, në 
jemi të fejuarat e Jezu Krishtit». Me këtë ajo 
dëshironte të thoshte se dashuria materiale 
që mund ta bëjmë nuk është realiteti i fundit. 

Ta thjeshtësosh njeriun dhe ta bësh vetëm 
gojë që duhet ngopur do të thotë t’ia 
zvogëlosh dinjitetin, do të thotë ta harrosh 
plotësisht thirrjen që e ka njeriu në këtë botë. 
Dashuria e vërtetë, plotësimi i dashurisë në 
mënyrë praktike është të bësh që njerëzit ta 
njohin Misterin e madh, misterin e dashurisë që Ati e ka për njeriun, 
misterin që e bën të dukshëm Jezu Krishti. Kjo dashuri, të cilën e 
përjeton njeriu në zemër, e bën atë të ngjashëm me Shën Palin që 
thotë: «Jetoj në fenë e Birit të Hyjit, i cili më deshi dhe e flijoi vetveten për 
mua» (Gal 2,20). Ta thuash këtë gjë, do të thotë të fillosh të digjesh që 
t’u shpallësh njerëzve jetën e pasosur për të cilën Jezusi thotë: «kjo 
është jeta e pasosur: që të të njohin ty, Një të vetmin Hyjin e vërtetë, dhe 
atë që dërgove, Jezu Krishtin» (Gjn 17,3). 

Njohja, për të cilën na flet Jezusi, nuk është ndonjë njohje ideje, 
por njohje që përfshin krejt jetën në të gjitha përmasat në të cilat 
jeton njeriu mbi këtë tokë. Kjo është njohja që është pjesë e urdhrit 
të parë: «Duaje Zotin, Hyjin tënd, me gjithë zemrën tënde, me gjithë 
shpirtin tënd e me gjithë fuqinë tënde!» (Lp 6,5; Mt 22,37; Mk 
12,30; Lk 10,27). Kjo dashuri bashkon bamirësinë me të vërtetën, 

që Benedikti XVI e mori nga Shën Pali kur shkroi letrën «Caritas in 
veritate» (Dashuria në të vërtetën). 

Të dashur miq, ne në Radio Mari e kemi ndjerë thirrjen që të 
jemi apostuj të kësaj dashurie: që ta shpiem atë te vëllezërit dhe 
motrat, të cilët në 11 shtete të botës janë në pritje të dëgjimit të 
Fjalës së Hyjit që tani jehon e gjallë përmes valëve të kësaj radioje 
në 64 shtete anembanë globit. 

Ne i bashkohemi zërit profetik që thotë: «Gjithkush që ta thërrasë 
emrin e Zotit do të shëlbohet» (Jl 3,5; Rom 
10,13), mirëpo pyesim me Shën Palin: «Por, si 
do ta thërrasin Atë, në të cilin nuk besuan? E si 
do të besojnë në Atë, për të cilin nuk dëgjuan? 
Si do të dëgjojnë, nëse ndokush nuk ua 
predikon? E si do ta predikojnë pa qenë 
dërguar?» (Rom 10,14-15a). Secili prej nesh e 
ka ndjerë në zemër këtë kërkesë, dhe 
dashuria e Krishtit na nxit të themi: «Ja ku jam, 
më dërgo mua» (Is 6,8). Më dërgo mua që ta 
shpall Ungjillin edhe atje ku vëllezërit dhe 
motrat tona janë të braktisur dhe të harruar, 
ku shumë njerëz nuk vdesin më për shkak të 
urisë së bukës dhe të etjes, por vuajnë sepse 
nuk kanë mundësi ta dëgjojnë fjalën e Hyjit, siç 
thotë Amosi profet: «Ja, po vijnë ditët ‑ është 
fjala e Zotit ‑ kur mbi vend do të çoj urinë; jo 
uri buke e etje uji, por të dëgjimit të fjalës së 
Zotit» (Am 8,11). 
Në këtë mision, nuk jemi vetëm. Ne kemi 
gjithmonë me vete miliona dëgjues të Radio 
Marisë, praninë e prekshme të Provanisë së 
Hyjit që na ka përcjellë gjatë këtyre viteve 
duke na mbështetur në mënyrat më të 

pabesueshme, përmes njerëzve që nuk i kemi njohur e as nuk kemi 
pritur që mund të ndihmojnë. Po ju drejtohemi të dashur miq, sepse 
dëshirojmë që ndihma e dashurisë, që do ta bësh, të mos jetë një 
ndihmë sociale, por po e kërkojmë pjesëmarrjen tënde në shpalljen 
e Ungjillit, në shpalljen e jetës së pasosur, që është njohja e vërtetë 
e fytyrës së vërtetë të Atit në Jezu Krishtin; njohje që ia ka besuar 
mbarë Kishës, nuses që lind nën zemrën e shporuar të Krishtit në 
Kryq, misterin e të cilit e kemi kremtuar në treditëshin e Pashkëve. 

Kërkojmë prej teje që të bëhesh bashkudhëtar që bashkë me 
ne e çon përpara këtë mision me kontributin tënd bujar, ashtu që së 
bashku ta rrisim në zemra dashurinë, të cilën vetëm Fjala e Hyjit 
mund ta sjellë në mesin e njerëzve. Të vrapojmë me Zojën në 
MARIATONË, që t’i arrijmë zemrat e bijve të saj. 

Don Preka 

TË BËJMË ÇFARË THOTË KRISHTI 

Mariatona është një ngjarje e rëndësishme për promovimin e 
projektit të Radio Marisë realizuar nga Familja Botërore e Radio 
Marisë. Kjo nismë është ndërmarrë për herë të parë nga Radio 
Maria Kolumbi dhe është propozuar si një projekt që mund të 
zhvillohet në të gjitha Radio Maritë në mbarë botën. 

 

Kuptimi i emrit Mariatonë 
Emri i ëmbël i Nënës Tonë Qiellore, Maria, dhe fjala 

Maratonë, që nënkupton qëndrueshmërinë sportive, tregon 
udhëtimin në një largësi të caktuar. Këto dy fjalë janë kombinuar 
në atë mënyrë që e identifikojnë këtë ngjarje në një mënyrë të 
veçantë. 

 

Të ecim së bashku me Marinë në dhurim dhe në shërbim.  
Radio Maria, së pari, është një misionare katolike e lutjes dhe 

e ungjillëzimit. Nga mikrofonat e saj shpërndahen në mënyrë të 
vazhdueshme mësimet e Kishës Katolike që nxjerrin në pah vlerat 
e vërteta njerëzore. 

Radio Maria është një radio që shpall kthimin. Për vetë 
natyrën e saj, Radio Maria është një instrument misionar i Kishës 
Katolike që dëshiron të mbërrijë kudo, edhe në skajet më të 
largëta, që të takojë çdo zemër. 

Radio Maria është një radio që ka karizmën e Virgjërës Mari. 
Ajo jeton nga dhurimet dhe flijimet e secilit. Jemi të vetëdijshëm 
se njerëzit, që e dëgjojnë Radio Marinë, ndihen të përgjegjshëm 
për të ndihmuar në mënyrë të vazhdueshme, që radioja ta 
zhvillojë misionin e saj të ungjillëzimit. Për këtë, Radio Maria i 
dorëzohet Provanisë Hyjnore. 

Mariatona duhet të jetë e fokusuar në shpirtin e dhurimit 
vullnetar. Kjo ngjarje nuk i referohet vetëm një dhurimi ekonomik, 
por një promovimi më të madh të Radio Marisë dhe përfshirjes së 
vullnetarëve, sipas karizmës dhe talenteve personale. Ta duam 
më shumë Marinë, e cila, si një nënë e mirë, na dëgjon gjithmonë 
dhe na bashkon, në brendësinë e zemrës, në birin e saj, Jezusin. 
Ta duam më shumë Radio Marinë, e cila dëshiron ta realizojë 
bashkimin me Jezusin, Marinë, Shenjtërit dhe të gjithë Kishën. 

Atëherë, në brendësi të zemrës sonë duhet të pyesim: a jam 
unë i gëzuar nga Jezusi dhe për gjithçka që bën për mua? A jam 
i gëzuar që kam Nënën më të bukur, më të mirë, që më vështron 
gjithmonë nga parajsa? A jam unë i gëzuar nga Radio Maria dhe 
nga gjithçka ajo përcjell në zemrën time dhe në shumë zemra në 
vendin tim? A mundem unë që këtë gëzim që kam në zemër, që 
Radio Maria ma dhuron çdo ditë, ta mbaj për vete? Por nuk 
mund të ndalemi vetëm në vendin tonë: edhe ne duhet të bëjmë 
siç thotë Shën Pali: “vetveten e bëra skllavin e të gjithëve që të 
fitoj për fe sa më shumë njerëz” (1Kor.9, 19) 

Kështu që ne duhet ta kemi gjithmonë dëshirën  që sa më 
shumë vende në botë ta dëgjojnë Radio Marinë, këtë zë të 
dashurisë, ngushëllimit dhe shpresës. Ne duhet ta kuptojmë që 
fjalët e Jezusit të ringjallur i drejtohen secilit nga ne, dhe jo vetëm 
disa personave të përzgjedhur.  

Jezusi na thotë edhe sot: “Shkoni në mbarë botën dhe 

predikoni ungjillin çdo krijese” (Mk 16,15). Dhe me Radio Marinë 
ne mund ta bëjmë këtë gjë. Ne duhet ta kuptojmë që çdo dëgjues 
mund të bëhet një misionar në një tokë të largët në çastin që e nis 
këtë Mision, në këtë Mariatonë. Kjo nismë kërkon të na bëjë të 
vetëdijshëm që këto 11 projekte të reja, që u janë paraqitur të 
gjitha radiove, mund të bëhen realitet kur secili prej nesh ta 
kuptojë se mund të japim nga varfëria jonë dhe këtë varfëri 
mund ta bëjmë përçim të Fjalës së Zotit nëpërmjet Radio Marisë.  

Secili nga ne, në këto ditë të Mariatonës, do të vendosë se 
cila është dashuria jonë për këtë vepër të Zotit dhe në çfarë 
mase do të shpërndahet Radio Maria në botë. Por, dashuria nuk 
lodhet kurrë. Ne kemi një dashuri të vërtetë në zemrën tonë. Të 
mos lodhemi duke e ndihmuar Radio Marinë, duke ndihmuar 
kështu shumë njerëz që presin që dashuria ime dhe e jotja të 
konkretizohen në dhurim për njëri-tjetrin. 

Nënë Tereza thotë: Të duash do të thotë të dhurosh deri në 
dhimbje!  

E nëse kthehemi përsëri te Shkrimi i shenjtë, Shën Pali thotë: 
“Të gjithë atletët i bëjnë vetes shtrëngime të mëdha; ata për të 
fituar kurorën e shkatërrueshme e ne kurorën që nuk 
shkatërrohet”(1 Kor 9,25). Ne, me këtë Mariatonë, duam të 
fitojmë kurorën që nuk shkatërrohet kurrë. A ia vlen të duam deri 
në dhimbje? Jezusi e ka treguar këtë me jetën e Tij. 

Të dashur miq, me gëzim të madh, por edhe me lutje të 
madhe, në meditimin e Fjalës së Zotit, në garën e madhe të 
dashurisë dhe të bujarisë tonë, të vrapojmë së bashku me Marinë 
në këtë Mariatonë te të gjithë popujt që presin, për të shpallur 
fitoren e Jezusit mbi mëkatin dhe mbi vdekjen. 

Emanuela 

Përgatitja për të kremten e Mëshirës Hyjnore filloi që të Premten e Madhe me adhurimin e kryqit. Të Shtunën e Madhe, dhe 
gjithashtu të Dielën e Pashkëve, përgatitja vazhdoi me adhurimin e të Shenjtërueshmit Sakrament së bashku me dëgjuesit e radios, 
të cilët janë bërë pjesë e adhurimit përmes telefonit. Kjo zgjati për nëntë ditë, edhe në ditën e Mëshirës Hyjnore, me adhurimin 
dhe me kremtimin e Meshës së shenjtë. Çdo ditë, adhurimi u udhëhoq nga Don Preka, drejtori i RM shqiptare. Në të kremten e 
Mëshirës Hyjnore, morën pjesë dëgjuesit e ardhur nga shumë zona të vendit. Ishin të pranishëm edhe vullnetarët dhe punëtorët e 
RM. Në fillimin e Meshës së Shenjtë, të kremtuar nga don Preka, të pranishmit dhe dëgjuesit e Radio Marisë i përshëndeti 
Presidentja e Radio Marisë, znj. File Preka. 

Don Preka, në predikim e bërë, theksoi rëndësinë e kremtimit të festës së Mëshirës Hyjnore në popullin shqiptar, pasi vetë Je-
zusi e ka kërkuar këtë. Vetë Jezu Krishti është Mëshira që ne e marrim në Altar. Për ta marrë këtë Mëshirë, për t’u takuar me këtë 
Mëshirë në Altar përmes Kungimit, ne e përgatisim shpirtin tonë në rrëfyestore. Aty takohemi me të njëjtin Krisht si në Kungimin e 
shenjtë. Pikërisht në rrëfyestore vjen vetë Zoti dhe na e ndan mëshirën, sepse aty na falen mëkatet. Aty takohem me Krishtin, që 
më fal e më liron, që e pastron zemrën time, e pastron shpirtin tim për t’iu afruar burimit të Mëshirës, që është Altari. Zoti ka bërë 
që prej Altarit të gufojnë shtatë lumenjtë e hirit që janë shtatë sakramentet. Don Preka e përfundon predikimin e tij duke 
dëshiruar që të na vendosë të gjithëve në Barkën e Mëshirës së Zotit, sepse duke udhëtuar në të me Jezusin e mëshirshëm do të 
shkrihen dhe do të zhduken të gjithë gurët nga zemrat tona dhe jeta e hirit do ta shenjtërojë secilin prej nesh. 

Leonida 

BURIMI I MËSHIRËS 

Në kuadrin e Vitit të Fesë, të shpallur prej Atit të shenjtë Benedikti XVI, në 
datat 8-14 prill, në Gjakovë u mbajt seminari shpirtëror me temë “Jezusi është i 
gjallë - mund të takohem me Të”, i organizuar nga famullitari dhe guardiani i 
famullisë së Shën Pjetrit dhe Shën Palit, Atë Ndue Kajtazi. Këtë javë 
përshpirtërie e drejtoi Don Prekë Lazraj, aktualisht drejtor i RM-së shqiptare.  

Ai, gjatë kësaj jave, ka paraqitur jetën e vetëdijshme të njeriut me Zotin, duke 
vështruar jetën e njeriut mbi tokë edhe pa Zotin. Tha se vetëm njeriu, që e ka 
gjetur themelin e jetës personale, mundë ta kërkojë e ta takojë Hyjin, mund të 
jetojë me Të e sipas mësimeve të Tij në jetën e përditshme. Qëllimi i këtij seminari 
ishte që besimtarët ta takonin Zotin përmes fesë në mënyrë personale dhe të 
përcaktoheshin që të jetojnë çdo ditë me Të e sipas kërkesave të Tij, që na i jep 
përmes Fjalës së Tij e mësimeve të Kishës. Patëm mundësi të gjithë së bashku që 
të meditonim për mëkatin, duke u bërë të vetëdijshëm për shkatërrimin që e sjell në jetën e çdo njeriu. Pastaj, Don Preka e paraqiti figurën e 
Jezusit si njeri historik, duke paraqitur dëshmitë historike, jo vetëm të krishtera, por edhe të popujve të tjerë për ekzistencën e Jezu Krishtit. Më vonë, 
ai paraqiti ndryshimin që sjell besimi personal në jetën e secilit, kur njeriu e njeh, e pranon e përcaktohet për të besuar në Jezusin, duke ia 
dorëzuar Atij krejt ekzistencën, sepse vetëm Jezusi ia mundëson njeriut faljen dhe jetën e re.  

Pastaj, u trajtuan temat e tjera për dashurinë e Jezusit për çdo njeri, për shëlbimin, Shpirtin Shenjt, Kishën, sakramentet, dhuratat e Shpirtit 
Shenjt që ia dhuron besimtarëve, ashtu që pastaj në mënyrë personale ta jetojnë jetën e tyre me Krishtin të cilin e kanë zgjedhur me vetëdije të 
plotë si të vetmin Shëlbues dhe Shpëtimtar, duke bërë përcaktimin personal për Krishtin dhe duke e pranuar Fjalën dhe mësimin e tij. Temat e 
trajtuara dhe të medituara gjatë këtij seminari ishin: Na ka bashkuar Jezusi; Arsyeja përse jemi këtu; Përse jetojmë; Mëkati - fshehtësia e së keqes; 
Jezu Krishti dhe Shëlbimi; Besoj në Shpirtin Shenjt; Besimi në Jezu Krishtin; Dashuria e Atit për ne; Përcaktimi për Jezu Krishtin; Lutja; Dhuratat e Shpirtit 
Shenjt – Kisha; Lutja për shërimin e brendshëm.  

Në qendër të këtij seminari shpirtëror ishte Fjala e Zotit. Por, diçka shumë e veçantë ishte t’i shihje 1000 vetë që kërkonin Biblën personale, 
jo më për familjen, por për veten. Besimtarët, këtyre ditëve të seminarit, e kanë kuptuar më mirë se kurrë se Fjala e Zotit është shkruar për ta, 
se i drejtohet secilit prej tyre personalisht për ta mishëruar në jetë. E besoj se krejt dashuria e tyre, të cilën ata e kanë treguar pikërisht për 
Fjalën e Hyjit, që është shpallur në mënyrë të re këtyre ditëve, do të zbatohet edhe në jetë nga secili prej tyre.  

Një ditë para se të përfundonte seminari shpirtëror, ishte dita e pajtimit, rrëfimit. Gjatë kësaj pasditeje, që filloi dy orë më herët se ditët tjera, 
të gjithë besimtarët mundën të rrëfeheshin gjatë adhurimit të të Shënjtërueshmit Sakrament, që zgjati më shumë se tre orë. Për të ndarë 
sakramentin e rrëfimit ishin të pranishëm 15 meshtarë. Secili prej besimtarëve, kur rrëfehej, i afrohej Jezusit të pranishëm në Eukaristi, që po e 
adhuronin, për të marrë bekimin nga Don Preka e për të treguar me këtë gjest se e kishte zgjedhur Jezusin në mënyrë krejtësisht personale për të 
vetmin Shëlbues dhe Shpëtimtar. Pastaj, në ditën e fundit të seminarit, pasi besimtarët edhe një herë në mënyrë publike janë shkëputur nga Djalli e 
ngashënjimet e tij, nga mëkati e nga idhujt, gjatë meditimit dhe lutjes kanë bërë lutjen e shërimit të brendshëm, duke ia paraqitur Zotit të gjallë të 
gjitha situatat jetësore, të vetat dhe të paraardhësve të tyre, duke e lëshuar krejt historinë jetësore në dorën e Hyjit të gjallë, që e mori në mbrojtje 
jetën e secilit. Që fjala e Zotit të bjerë në tokë të mirë, në fillim të secilës ditë, të gjithë së bashku iu kemi drejtuar Nënës sonë qiellore, Nënës së 
Këshillit të Mirë, Pajtores së shqiptarëve, për ndërmjetësim dhe lutje, kurse ditën e kemi përfunduar me kremtimin e Meshës së shenjtë në të cilën, 
me keqardhje shumë të madhe në zemër, nuk kishin mundësi të merrnin pjesë disa pjesëmarrës, për shkak të largësisë së vendbanimit. Njëri prej 
tyre tha: “Nuk e pata ndonjëherë në jetë një keqardhje kaq të thellë në zemër, që nuk kam mundësi të marrë pjesë në Meshë”. Seminari shpirtëror 
mbaroi ditën e diel me Meshën e falënderimit që e kremtoi drejtuesi i seminarit, duke tërhequr vërejtjen për rrezikun që përjetoi Shën Pjetri pas 
Ringjalljes së Krishtit, në mënyrë që të jemi të kujdesshëm e të mos dëshirojmë, si Pjetri, për t’u kthyer në jetën e vjetër. Fara është mbjellë, tani e 
tutje është e nevojshme që secili ta bëjë pjesën e vet, ashtu që fara të rritet dhe të japë fryt. 

Orselina 

JEZUSI ËSHTË I GJALLË - MUND TË TAKOHEM ME TË 

Lajmëtari i Radio Marisë 
është organ i 

Shoqatës Radio Maria. 
 

Tiranë 
 

Rr. Papa Gjon Pali II, Nr. 4 
Fushë Kërçik, Babrru, Paskuqan 

Tiranë, Shqipëri 
+355 4 2 346 346 

 

Shkodër 
 

Sheshi Papa Gjon Pali II 
Shkodër, Shqipëri 
+355 22 24 08 52 

 

Lezhë 
 

Sheshi Besëlidhja 
Lezhë, Shqipëri 

+355 215 24 970 
 

E-mail: info@alb.radiomaria.org 
Facebook: Radio Maria Albania 

 

Përgjegjës: Don Prekë Lazraj 

 

LLOGARIA NË EURO 600388970102  
Kodi SWIFT: FEFAALFR  
IBAN: AL45209516090000600388970102 
 
LLOGARIA NË LEK 600388970001  
Kodi SWIFT: FEFAALFR  
IBAN: AL56209516090000600388970001 

 

LLOGARIA NË EURO 1043631803 
Kodi SWIFT: USALALTR 
IBAN: AL25208110080000001043631803 
 
LLOGARIA NË LEK 1043631801 
Kodi SWIFT: USALALTR 
IBAN: AL 79208110080000001043631801 

Duke telefonuar në numrin: 
0900123411 dhuron 5 Franga 

Në APPENZELLER KANTON-
ALBANK 9050 Appenzel 
IBAN: 
CH860076300011572414 
Konto: 90-125-8 

PRO CREDIT BANK              INTESA SANPAOLO BANK          NË ZVICËR 

 

Radio Maria, 
Hiri i Hyjit në shtëpinë tënde, 

mund të dëgjohet në: 
 

Rrëshen e rrethina 

FM 100.7 MHz 
Tiranë, Durrës, Kavajë, Berat 

FM 91.4 MHz 
Shkodër, Podgoricë, Ulqin 

FM 102.2 MHz 
Lezhë, Laç të Kurbinit, Mamurras 

FM 89.6 MHz 
Pukë, Fushë Arrëz, Tropojë, 

Kukës dhe Kosovë 

FM 90.0 MHz 
në internet 

www.radiomaria.al 

Në datën 8 prill 2013, Radio Maria Shqiptare kremtoi në Katedralen e ”Shën 
Nikollës” në Lezhë, “Festën e Lajmërimit të Zotit tonë Jezu Krishtit”. Kjo festë është kthyer 
tashmë në traditë dhe Lezha është mikpritëse dhe organizuese e kësaj feste.  

Që në orët e para të ditës, besimtarë, dëgjues të Radio Marisë nga Lezha dhe zona 
të tjera përreth kanë ardhur në Katedralen e Shën Nikollës, në shtëpinë e Zotit, për të 
bashkëndarë gëzimin që sjell lajmi se Mesia, Biri i Hyjit, u mishërua në kraharorin e 
Virgjërës Mari.  

Bashkëpunëtorët dhe vullnetarët e Radio Marisë u kanë uruar mirëseardhjen të gjithë 
të pranishmëve, duke iu shërbyer me materialet promovuese. 

Në orën 9:00-10:00 u bë adhurimi i të Shenjtërueshmit Sakrament si shenjë 
falënderimi ndaj Zotit për Lajmin e Gëzueshëm që e solli në mbarë botën. Adhurimi u 
drejtua nga Don Prekë Lazraj, Drejtor i Radio Marisë Shqiptare. 

Në orën 10:00 u kremtua Mesha e shenjtë nga Atë Ndue Kajtazi, famullitar në famullinë 
e “Shën Pjetrit dhe Shën Palit” në Gjakovë dhe bashkëkremtues ishte Don Prekë Lazraj. 

Krahas transmetimit në valët e Radio Marisë, kjo festë u transmetua drejtpërsëdrejti edhe 
nga TV Lezha, e cila ka bërë një shërbim ndaj dëgjuesve duke u dhënë atyre mundësinë që 
ta ndjekin Meshën e shenjtë edhe nëpërmjet ekranit të televizionit. 

Në fillim të Meshës, Presidentja e Radio Marisë, znj. File Preka, i falënderoi të gjithë 
të pranishmit, dëgjuesit, bamirësit, vullnetarët dhe bashkëpunëtorët, të cilët mundësojnë 
që Fjala e Zotit të përhapet kudo ku mbërrin sinjali i Radio Marisë. 

Një falënderim i veçantë u bë për Atë Ndue Kajtazin, i cili ka udhëtuar nga Gjakova 
për ta bashkëndarë gëzimin tonë në këtë ditë. Ai, krahas të gjitha angazhimeve që ka 
në famullinë e tij në Gjakovë, e ofron ndihmesën e vet duke iu shërbyer dëgjuesve të 
kësaj radioje me emisionet e tij për shpjegimin dhe komentimin e Shkrimit të shenjtë. 

Në fund të kremtimit të Meshës, Don Prekë Lazraj mbajti një fjalim përmbledhës duke e 
falënderuar së pari Zotin për të gjitha të mirat që i sjell gjithmonë në jetën tonë, për 
Mishërimin e Jezusit në Kraharorin e Virgjërës Mari, duke marrë kështu natyrën tonë 
njerëzore.  

Një falënderim të veçantë e bëri për Nënën tonë Qiellore, që kujdeset për bijtë e saj 
duke i dërguar afër Jezusit, për dhuratën e mrekullueshme që i ka dhënë botës, Jezusin, për 
veprën e duarve të saj, Radio Marinë, për përcjelljen e mesazhit të Birit të saj.  

Falënderoi edhe Ipeshkvin e Dioqezës së Lezhës, i cili pranoi me dashuri kremtimin e kësaj 
feste në Lezhë. Gjithashtu, falënderoi Atë Ndue Kajtazin për pranimin e ftesës dhe Motrat 
Françeskane të Zojës së Papërlyer që shërbejnë në Lezhë, të cilat ia kanë shtuar bukurinë 
kësaj feste me zërin dhe muzikën gjatë kremtimit të Meshës.  

Një falënderim të posaçëm e bëri për të gjithë dëgjuesit e Radio Marisë, të sëmurët, 
vullnetarët, bashkëpunëtorët, bamirësit, të cilët mundësojnë rritjen dhe zhvillimin e kësaj 
vepre të Zotit. 

Ta ndjekim shembullin e Marisë në përvujtëri, shërbim, dashuri dhe lutje që të mund ta 
përçojmë Fjalën e Zotit dhe ta dëshmojmë me jetën tonë se jemi bijtë dhe bijat e Tij. Ta 
lejojmë Zotin të mishërohet në zemrat tona, që të mund ta përcjellim te të tjerët 
dashurinë që është burim i çdo mirësie. 

 

Eglantina 

FESTA E LAJMËRIMIT TË ZOTIT 
NË KATEDRALEN E SHËN NIKOLLËS, LEZHË 


